“Le Cicuzze” di Camillo Ferrara

Dieci anni di satira carnascialesca.

Dieci!Tanti sono gli anni che sono passati dal febbraio 2000,quando mi cimentai per la prima

volta nella stesura delle “Cicuzze”  per l’Edizione del Carnevale di Capua di quell’anno.

L’attore Giulio Adinolfi,all’epoca Direttore ed organizzatore del Carnevale,mi invito’caldamente

a scriverle perché qualche buono amico gli aveva riferito del mio “vizietto”di comporre versi

satirici in rima baciata,specialmente quando qualche evento,bello ‘o brutto,colpiva in modo

particolare la mia attenzione  e stimolava la mia fantasia.

Mi sono dilettato e cimentato anche in vere e proprie poesie che ogni tanto leggo al carissimo

don Peppino Centore che,benevolmente,da anni le ascolta e mi invita a pubblicare.

Le prime Cicuzze,cui faccio riferimento,furono recitate dagli attori Giacomo Rizzo,Leopoldo

Mastelloni e Antonio Allocca.Non potevo chiedere di piu’ e mi sentii “battezzato”dagli applausi

dei miei concittadini,dagli elogi dello stesso Giulio Adinolfi e dei due notissimi attori recitanti.

Le Cicuzze risentono del mio carattere critico ma docile e buono e non sono mai,dico mai,scritte

per arrecare offesa a chicchessia,perché rispetto profondamente e sinceramente tutti coloro che

sono presi di mira e messi sotto il tiro della satira carnascialesca.Me compreso.Una cosa pero’ è

assolutamente certa : è il desiderio di spronare tutti,”vierdi e sicchi” a lavorare per Capua con

amore e assiduità.Capua ha bisogno,come il pane,di riprendere il suo glorioso cammino,interrotto

da decenni dalla nostra strana apatia e dal disinteresse per tutti i “gioielli” che ci circondano e che

ci parlano della sua immensa ed unica storia.La verità è che da troppo tempo, abbiamo perso le nostre radici e quindi l’orgoglio di essere capuani!.

Le mie “Cicuzze” servono proprio a punzecchiare gli animi sopiti e a suonare la carica per com=

battere non solo l’inerzia degli amministratori di turno ma anche e soprattutto per respingere gli

assalti continui di quelli che vorrebbero vederla del tutto distrutta e assoggettata.

Ho coniato un motto per la nostra amatissima e nobile Capua : il tuo futuro è nel tuo passato.!

E allora forza e….AD  MAIORA miei carissimi ed amatissimi concittadini.

VIVA  CAPUA !!!! VIVA ILCARNEVALE DI CAPUA!!!

Camillo Ferrara

Capua 5 febbraio 2009 – S.AGATA –

 
 ‘E pensieri do’ Rre
 
 Forza mia Regina,dateme aurienza,
 avita tenè ‘n’ato poco ‘e pacienza
 è inutile ca sbuffate e ca smaniate,
 mez’ora ‘e cammino e simm’arrivati.
 
 Guardate,Capua nosta già se vede a’ luntano
 e se sente fioco fioco ‘nu suono ‘e campana,
 guardate comm’è bella ‘a Chiave do’ Regno
 ch’era ‘a cchiu’ forte e’ ‘n’antica streppegna.
 
 ‘A Città Fedelissima ‘ncurunata d’oro
 ca re Federico purtava int’’o core,
 ‘a Città ‘e Della Vigna e de Fieramosca
 c’addimustraie a ‘e francesi ‘o curaggio de’ ll’Osci.
 
 Ammirate ‘o meravigliuso scenario
 de ‘a Nobile Città ca n’avuto maie pari 
 fino a quanno,pe’ ll’amanti de’ carri cupierti,
 n’ha fatto ‘a fine do’ piattaro ‘e Caserta.
 
 Iammo,allora,nun stamm’a ‘ndugià
 urdinate ‘o cucchiere ca s’hadd’affrettà 
 e allertate corte e addetti ‘o schiamazzo, 
 ca ‘stu Rre è pronto a trasì dint’’a piazza.
 
 ‘A bona campana s’è sentuta ‘a luntano,
 pero’ ‘stu silenzio me pare assaie strano,
 cchiu’ m’avvicino a’ Città tant’amata
 e cchiu’ me sento ‘stu core abbacchiato.
 
 ‘A mala nova ll’accumpagna ‘o viento
 e io teco forte ‘o presentemiento,
 ca doppo dduie anni ‘e gloria e allerezza
 so’ caruto ‘n’ata vota ‘nt’’a vecchia rezza.
 
 Ma se da Rre putente me fann’addivintà schiavo
 cu quale curaggio po’ me vonno dà ‘e chiavi,
 se nun me danno ‘a forza nemmeno ‘e parlà
 ‘o populo mio ca le vaco a cuntà?
 
 Cocche nutizia m’è già pervenuta,
 dice ca ll’endusiasmo già s’è appassuto
 ma io spero ca ‘a festa ca tengo cchiu’ cara
 nun è ghiuta int’’a sporta do’ tarallaro.
 
 E se chest’è succieso pe’ quacche basista
 vo’ dice ca ‘stu Rre malamente n’ha visto,
 Capua ha fatt’‘a fine de’ guardie regge
 pe’ colpa ‘e chi va facenno cierte pusteggie.
 
 Era troppo bello,ma bello a’ nun ce crede,
 ‘nt’’a ‘stu Cunsiglio ce tenevo ‘na fede,
 dicevo finalmente Capua mia ha truvato
 chi po’ cagnà ‘o iuoco ‘e chi l’ha ‘ngannata.
 
 Ma so’ gghiute ‘e carte ‘e musica ‘mman’’e barbiere
 ‘a quanno hannu pigliato voce ‘e facennieri,
 e chi pensaie a ll’urne pe’ ‘na nova semmena
 ha fatto ‘a mala nuttata e ‘a figlia femmena.
 
 Semmenaie piante p’affruntà viento ‘e tempeste
 ‘nvece le so’ crisciute rammegne e rapeste,
 chello ca nun vo’ ll’uorto chello te nasce
 percio’ ’stu Cumune stà rischianno ’o scatascio.
 
 Amore,tosse e rogna nun se ponno annasconne,
 comm’ ‘a parola bona ogne e chella trista pogne:
 ‘sta maggiuranza è comm’a vino ‘e fiasco
 ca ‘a sera è buono e ’a matina è già lasco.
 
 Assumiglia a chillo ca pe’ se cummiglià ‘o pietto
 rimaneva sempe cu ‘o culo scupierto,
 acchiappa a chillo e piglia a chill’ato :
 pare che ‘a pazziella già s’è scassata.!
 
 Ce ne stà uno ca è defettuso e ’n’ato troppo ambeziuso,
 po’ c’è stanno ‘nu despettuso e tre o quatto puntigliusi,
 ce stà chillo dissuciato, c’ha dichiarato guerr’armata,
 e ‘nu gruppo ‘e arruolati ca stà sempe allineato.
 
 Ce stà Nembo Kid ca vola co’ cauro e co’ friddo
 e arriva fino ‘e stelle se hadd’acchiappà ll’auciello,
 e ‘o conte ‘e Montecristo ca stà facenn’’o ‘nzisto
 ‘a quanno vo’ p’isso ll’isula ca n’esiste.
 
 ‘O nuovo Savonarola ca nun piglia maie ‘a parola
 ma zitto zitto,sotto sotto va truvanno ‘e votta-votta,
 chillo ca a’ sagrestano è addeventato parrucchiano,
 e ‘a cuntessa ‘e Rivombrosa ca ogni tanto dà ‘e cagliose.
 
 ‘A signora Presidente ca s’ha piglia alleramente,
 ’na cumbattente-passiunaria ca fà ‘na guerra sulitaria, 
 Satanik ca è lenguruto pecchè niente s’ha spartuto
 e ‘nu studio ‘e tre avvucati ca pero’ nun so’ assuciati.
 
 ‘O meglio è Ponzio Pilato ca commo ved’‘a malaparata
 invece ‘e ll’acqua int’’o vacile ce mette ‘o scarrecavarile,
 Che Guevara ca sotto ‘o bancone tene pronta ‘a revoluzione 
 e chillo ca cu ‘na cura palliativa ll’è passato già ‘o currivo.
 
 A’ ll’ata parte a ll’upposizione,
 cè st’anarchia e cunfusione,
 è comm’’a nave ‘e Franceschiello :
 a poppa se cumbatteva e ‘a prora nun se sapeva.!
 
 C’è stà Ezechiele ‘o lupo ca fà ll’opera de’ pupi
 p’attirà e’ tre purcellini e ‘na vorpe lefrechina,
 chillo ca stà ‘ndisparte pecchè le piace ‘e pazzià a carte 
 e ‘n’ati duie che ‘a vatta feruta dice ca se so’ vennuti.
 
 Commo facette ‘a primma mossa avette pure ‘a primma scossa,
 se palesaie chiaro chiaro ca n’era varca pe’ gghji’ a mare,
 nun teneva temmuniere e se schiantaie ‘ncoppo a scugliera
 addo’ era distinata quann’arrivaie ‘a primm’undata. 
 
 Nun porta acqua ‘o mulino pecche’ st’arracquà ‘o ciardino 
 ‘e chilli palafrenieri che ccà so’ stati fino a iere 
 e ca urchestrando areta ‘a sepe l’hanno iencuto ‘o culo ‘e pepe
 e ‘e ‘ntestini chieni ‘e fele pe’ crià chesta babbele.
 
 Stanno assettati ’e stessi scanni comm’a otto sangiuvanni
 ma pe’ tutt’’e curtellate ca annascosto se so’ date
 e pe’ tutt’’e iucate ca puntualmente hannu sbagliato 
 ‘a tiempo hannu pigliato ‘na brutta sciuliata. 
 
 ‘Nu Cunsiglio meglio ‘e chisto nun ce puteva capità
 se vede ca ‘o Pateterno c’ha vuluto ricastigà,
 e se siente chello ca ‘ngiro va dicenno ‘na capera 
 è meglio che arreto te mitte ‘na stagnera.
 
 Quanno in piena sceneggiata succede ‘o parapiglia
 ce pensa a stutà ‘o fuoco ‘a Presidente do’ Cunsiglio,
 ca quanno le se girano,a chi nun tene crianza
 le fà pusà ‘e pressa tutta ll’urdacotanza.
 
 Erano pullasti spennati e mo’ so’ capuni ‘ngrassati
 ma,mo’ ce vo’, male a chi porta ‘a ‘nnummenata,
 pecchè ‘nt’a stessa massaria hanno sempe razziato
 pure ‘e viecchie pinti ca mo’ stann’ appartati.
 
 A botta e se magnà granurinio e carnacotta
 s’hannu fatto ‘a panza comm’a ‘nu cappotto,
 specialmente chilli pinti che a gliotta a gliotta
 s’hannu fatto stritto ‘ncoppo e largo sotto.
 
 Tra ‘sti vinti trafechini ce stà ‘na guerra assaie ‘ntestina,
 fatta ‘e ‘nciuci,’e vulantini e d’uoglio ‘e vasellina,
 s’abbracciano e se vasano senza mustrà ‘nganno,
 invece ognuno ‘e lloro già tene ‘o colpo ‘ncanna.
 
 So’ arme vecchie e usate abituate già a sparà
 pucresia,cattiveria e tanta malignità
 contro a tutti ‘e persunaggi ca nun so’cchiu’ a cumpare
 cu chilli ca ‘nt’’a vita s’hannu fà sulo ’e pupari.
 
 Comm’addorano ca ‘nt’’a ll’aria arriva ‘na trubbea
 ognuno caccia ll’arma,s’annasconne e se quartea,
 e ‘o primmo ca se move,pure pe’ na sciusciata
 statte bbuono a Ddio : è merda a cannunate.!!!
 
 E’ già capitato a duie ca ‘a quanno se so’ sganciati
 so’ stati mazziati e pigliati a fucilate,
 l’hannu sparato ‘ncuollo,‘nsieme ‘o fuoco amico,
 chilli ca so’ ‘e maestri do’ ‘nciucio e de ll‘ntrico.
 
 Hann’apierto pe’ primmi ‘o fuoco chi tene bona chiocca 
 e chi pe’ piacere ‘e vocca s’è miso a dà carocchie,
 e tutte chilli ca vulevano paglia pe’ ciente cavalli
 so’ caruti comm’a fessi ‘nt’’o ‘mpuosto de’ sciacalli.
 
 Ma chiossà a chi po’ servi’chistu brutto iuoco,
 e chiossà chi è ca s’ustina a ‘piccià ‘stu fuoco,
 ma dice ‘na legge ‘e vita ca chi crea ‘a baraonna
 ‘a fine rimane sulo senza aiuto e sponna.
 
 ‘A verità è ‘n’ata e nun s’a po’ annasconere
 e perde sulo tiempo chi cerca da cunfondere,
 dice ‘nu cungiurato ca assaie primmo ‘e Natale
 fuie fatto int’’a ‘na casa ‘n’accordo trasversale.
 
 E proprio pe’ ’stu mutivo mo’gira chesta giostra,
 è pe’ ‘e lor signori ca s’hanna mette ‘mmostra,
 se stanno già priparanno battarie e candidature
 cu ‘a speranza ca cade pure ‘stata cunsigliatura.
 
 So’ stati richiamati a ll’armi, pe’ vencere ‘a battaglia, 
 pure chilli ca nun hann’avuto maie ‘na cemmeraglia
 e chilli ca ‘o PD ll’hannu vuttato a mare 
 pruvucanno tra loro stessi ‘na guerra senza pari.
 
 Chisti so’ persunaggi buoni a fà rammaggio
 e de chesto ‘e capuani già n’hann’avut‘assaggio,
 specie tutte chilli c’hannu dato culo e mano
 a chi ‘mbruglianno ‘e carte ce scippaie ‘o Palasciano.
 
 So’ tutti quanti uguali,so tutti ‘e una mesura
 l’azzurro,‘o ianco,’o niro,’o russo e ‘o verde pure,
 nun c’è ne stà nisciuno ca nun st’accurdato,
 natano tutte quanti ‘nt’’a ll’acqua appantanata.
 
 E finchè chisti Signuri ‘e tenimmo ‘ncoppo a’ scena
 ‘sta povera Città nun po’ arregnà maie bbene,
 ogni vota c’arriva quaccuno cu ‘a voglia da salvà 
 so’ proprio lloro ‘e primmi ca ‘o vann’a cuntrastà.
 
 Stann’attaccate ‘e seggie comm’a tanta zecche
 ca se zucano ‘o sango pure a dint’’e recchie,
 pe’ lloro e’chesta vita ddoie cose so’ ‘mpurtanti :
 chelle ‘e putè ‘ntrecà e nun gghjì a manovacante.
 
 Vide a Napule.’O guvernatore invece ‘e aizà ‘e tacchi
 è addeventato socio ‘e chi pruduce ’Attack,
 s’è ‘ncullato ‘a seggia e surdo comm’a mulo
 nun ‘o vo’ proprio sentì ca se n’hadda ì a fa ‘nculo!!
 
 Se dice ca proprio isso,’o guvernatore,
 ‘e rifiuti è stato cazzo de fà addeventà ‘e oro,
 e mentre nuie natavamo ‘nt’’a ‘nu tusumano ‘e mmunnezza
 isso e ‘e soci suie ‘ntrecciavano ati trezze.
 
 E si mo’ coccheduno parla ‘e discuintinuità 
 fanno sunà pe’ isso campane ‘nquantità,
 Iervolino ‘e sona a festa e De Luca e’ ‘ntocc’ a muorto
 ma fino a mmo’ nun s’è visto nisciuno schiattamuorto.
 
 Chiossà ca se so’ ditto isso e ‘o Cavaliere
 e chiossà se hannu magnato ‘nt’a stessa ‘nzalatera,
 certo ca ‘o padrone ‘e Arcore,ca l’ha pure defeso,
 nun veneva a scupà a Napule senza tenè pretese.
 
 Quanno parlaie a Milano minacciaie colpi pruibiti,
 dicette ca chi ava sbagliato n’ava restà ‘mpunito,
 po’ quanno parlaie a Napule,a piazza Plebiscito,
 a’ lione addeventaie ‘na pecura ammansita.
 
 Forse chi stà ‘nfurmato le facette allicurdà
 ca ‘o scandalo da’ mmunnezza s’era fatto ‘nsocietà,
 e c’atturno a chella tavola, longa comm’a ll’Italia,
 s’erano assettati tutti quanti a fà ‘o baccanalio.
 
 P’’a Iervolino ‘o Parlamento ha deciso p’‘o scaccione
 mentre ‘o Guverno ‘o stesso iuorno l’ha dato ll’assoluzione,
 allora io dico : sentite ma vuie cu ‘sti faccie abbrunzo
 c’avito pigliato overamente pe’ ‘na morra ‘e strunzi?!.
 
 A Roma Walterino stà a fà ‘na brutta fine,
 ‘o baffo ‘e Gallipoli le stà a sciogliere ‘o vellicolo,
 e mentr’ isso ormaie è cuotto commo a ‘n’uovo sodo
 stà facenno alligrià ‘a vita a…. Romano Prodi.
 
 ‘O PD piglia mazzate addovonca s’appresenta,
 Berlusconi cu ogni cazzotto le fà carè ‘e diente,
 ll’urtemo diretto ca l’ha proprio acciso 
 l’ha pigliato pe’ Del Turco ‘ncopp’o ring do’ Mulise.
 
 E Di Pietro, furbo furbo, cu ‘e scarpe ‘e cuntarino,
 zittu zittu,zittu zittu se stà zucanno ‘o vino
 ca ‘o poveroVeltroni ava miso dint’e votte
 primmo ca ’o partito se ne iesse ‘a quarantotto.
 
 Ma mercante falluto nun abbada a ‘nteresse
 percio’ Veltroni pont’ancora ‘o successo,
 nun h’ancora capito ca cu ddoie aneme scurdate
 ‘o PD è ‘nu muorto già avvermecato.
 
 Pure ‘o PDL ca pare in buona salute
 ogni tanto fà ‘a tosse e fà cocche sturnuto,
 diceno ca tene ‘a freva cu ‘nu poco ‘e rinite
 ma chiossà se sotto sotto ‘ntene già ‘a pulmunite.
 
 Berlusconi invece dice ca ‘a quann’ha vattiata
 ‘a coalizione soia nun è s’è maie ammasunata,
 sulo quanno Casini tenette ‘a freva infettiva
 l’avetta fà ‘nu clistere cu ll’uoglio ‘e auliva.
 
 Bossi va truvanno ‘o federalismo fiscale
 e ‘ncagno ‘o Cavaliere le vo’ dà ‘o Quirinale,
 invece a nuie do’ Sud pecchè ce vo’ bene addavero
 ha prummiso ca a uno a uno c’hadda rompe ‘o sfintere.!
 
 ‘A vatta do’ speziale allicca a’ fora ‘a vetrina
 e accussì stà facenne ll’UDC ‘e Casini,
 ma ‘o pensiero cchiu’ forte ca le dà pene ‘e turmienti
 è chillo ca tutte magnano e isso tremente.
 
 Rotondi da’ DC ha fatt’‘a faccia aulivasta
 a quanno ‘o Cavaliere le minacciaie ‘o rimpasto, 
 d’allora s’accattato ‘o pappavallo e ‘o pianino 
 pe’ quanno và a cunsumà ‘e vie pe’ dint’Avellino.
 
 ‘O partito ‘e AN stà a tirà ll’acqua ‘o mulino
 ma a ‘o Cummissario La Russa le stà a veni’ ‘o surdeglino :
 so’ ll’allucche e ‘e ghiastemme ‘e “er pecora” Fini
 ca s’è ‘mprigiunato isso stesso dint’’a felinia.
 
 Villari cu ‘a Vigilanza c’ha schiattato dint’’a panza
 nun l’ha lassata manco cu ll’autombulanza,
 se credeva overamente e’ pazzià a tuzza-tuzza
 ‘mmece ha visto sulo ‘a luna int’o puzzo.
 
 ‘A Capua a situazione nun è preuccupante
 pure se cocche colpo già stà ienne a vacante,
 dice ‘nu ditto antico ‘e nu viecchio brigante:
 nun c’è morto senza risa e nun c’è sposa senza chianto.
 
 ‘A quanno ‘o Sinneco ha vuluto ‘o rimpasto
 s’è rutto ‘o specchio e le so’ rimaste ‘e craste,
 s’è rutto l’equilibrio,s’è schiantato ll’asse
 e s’è ‘mbrugliata ‘n’ata vota tutt’‘a matassa.
 
 E so’ turnate ‘e lotte e ‘e lamentele,
 ‘e chi va ‘o Comune a scosere ‘a tela 
 ca tesse chi s’agliotte ‘e vuccuni amari 
 ca vommeca tutt’’e iuorni addo’ Lella e Nazzaro.
 
 Po’ ce stanno chilli ca ‘zulfanno ‘nsurdina
 se vonno accattà ll’anema ‘e Gigino D’Aquino
 ca quanno sente ‘e vulà ‘ngiurie a subbisso
 dice : a me che me ne fotte,so’ vedono issi ‘nfra issi.!
 
 ‘A nave do’ Cimitero h’avuto cagnà vela
 mo’ ce stà Mazzarella ‘mmece ‘e Taglialatela
 c’ha giurato sulennemente dint’’o Cappellone 
 ca ‘st’affronto s’h’astipato dint’’o cannarone.
 
 E’ succiesa ‘a stessa cosa p’’a Pubblica Istruzione
 che steva facenno ‘a fine da’ scola ‘e Tezzone,
 allora Antropoli pe’ nun ce f’addeventà ciucci
 l’ha levate a Botta p’a’ dà a Lello Galluccio.
 
 Carosi ‘o patrimonio l’aveva sistimato 
 po’ dint’’o rimpasto è stat’arravugliato,
 mo’ l’hanno dato ‘ncura tutta ll’Urbanistica
 ca a Capua è sempe stato ‘nu iuoco enigmistico.
 
 Botta ‘e Grandi Eventi Botta n’avuto facilmente
 e pe’ chesto s’è rischiato ‘e rompe ‘o bancariello
 ma siccome è ‘na tiana cu ‘o maneco vullente
 ’a pigliarrà ‘a ‘ncoppo ‘o fuoco ‘nsieme a ‘n’attendente.
 
 A Marco Ricci ‘mmece l’’è restato ‘o stesso ‘mpiccio
 ca nun le dà pace manco quanno stà ‘o Capriccio,
 pecchè h’addemustrato fermezza e accurtezza
 int’’a ‘stu burdello ca se chiamma “mmunnezza”.
 
 ‘O Bilancio ca s’è redotto peggio ‘e ‘nu lumino 
 l’hanno lassato mmano a Claudio Trisolino
 ca p’apparà ‘e diebbete ca so’ comm’a ‘na sciummara
 hadda fà pe’ forza ‘e cunti comm’’a lavannara. 
 
 Commo vedite, ‘nt’’a ll’uorto pace nun ce ne stà 
 ma sulamente ‘na guerra ca ce stà ’a sfiancà,
 speriammo ca nun more ‘st’urtema speranza
 e ca ‘o Pateterno ce scanze a’ ll’ordacutanza.
 
 ‘A colpa è sulamente ‘e chi sbatte ‘e pieri ‘nterra 
 e de chi provuca ‘e risse e fà scuppià ‘e guerre, 
 chilli ca pe’ s’arrefrescà s’accattano ‘o surbetto
 ss’ammeretasseno ‘e cauci e ‘nu muntone ‘e chianette.
 
 Ma chesta Amministrazione pe’ verità ‘e Ddio
 stà a fà cose cuncrete e nun certo fantasie,
 se cunfronta cu ‘e prublemi ‘e tutta ‘sta Città 
 e coccosa ‘nt’a’ rezza ‘o stà pure a piglià.
 
 Ma si s’avessa squnquassà pe’ cocche fazione
 ‘o cunto ‘o pavarrà ‘a pupulazione
 ca chiagne,se dispera,se vo’ arrebbellà
 ma po’ s’acala ‘o cazone senza maie sciatà.
 
 Succede sempe accussi’ quanno se scamazzano,
 ‘e votte s’appiccecano e ‘e varrilli se scassano
 e ‘o povero populo ca ce s’è sfastediato 
 haddà pavà pure ‘o pegno pe’’sti vinti sciaurati.
 
 Pure ‘a cchiu’ bella festa a ‘stu Rre dedicata
 n’anno è troppo bella e n’ato è arrangiata,
 ‘n’anno và a licchetto e ‘n’at’è chiena ‘e defietti,
 è comm’a ‘sta Città ca nun trova maie arricietto.
 
 S’è ditto e s’è reditto ca ce vo’ ‘a Fundazione
 pe’ fà ferni’ pe’ sempe ‘a speculazione
 ca fà commeto sultanto a chi vo’ pazzià
 sulamente ‘ncoppo ‘e spalle ‘e chesta Città.
 
 M’avevano dato ‘ncura a ‘nu miedeco esperto
 ca ‘ncapo ‘e duie anni m’era miso già allerta,
 m’aveva ben curato e m’aveva salvato
 cu ‘n’ammore sincero e assaie spassiunato.
 
 Chella medicina ca m’ha fatto sanà
 se chiammava e se chiamma CAPUANITA’
 e Raffele Modugno ca ‘e chesto nun manca
 è stato miso ‘ncundizione ‘e lassà nommena e banco.
 
 Mo’ so’ turnato ‘ncura addo’ ‘o viecchio duttore
 chillo ca me deva ‘o pennulillo p’allivià ‘o dulore,
 e mo’ sto’ speranno ca s’è aggiurnato
 e ca me po’curà perbene,commo Ddio ha criato.
 
 Chist’anno aggio fatto cientevintitre cucozze
 e n’aggio passato tante cu Tullio Del Pozzo,
 ma ‘sta vota,pe’forza,m’hadda dà cchiu’ accurtezza,
 tutta ll’esperienza,’a passione e ‘a destrezza. 
 
 Percio’ ‘sta cura nova nun sia fioca fioca
 o sino’ more Carnevale,Del Pozzo e’ a Pro Loco,
 stavota nun ce starrà nisciuna scusante, 
 e chesto ‘o sape bbuono chi se ioca ‘e mutande.
 
 Chi ha vuluto mette ‘mmiezo ‘stu nuovo iuoco
 se n’ascesse sano e salvo a’ int’’a ‘stu fuoco,
 ‘o futuro ‘e chesta festa mo’ se iuca accussì :
 o se salva chist’anno o sino’ hadda murì.
 
 Ma già s’è saputo che p’apparà diebbete ‘e spese
 ce stanno a disposizione poche vranche ‘e turnesi
 e allora ‘a Pro Loco ca nun scenne da’ rocca
 farrà ‘o Carnevale sulo cu ‘e sciosciammocche.
 
 Ma se ‘e distinato c’hadda fà brutta fine
 commo a tutto ‘e cose ca c’hanno purtato ‘a ruina
 chi ha vuluto fà ‘o deritto e ‘o scuncecaiuoco
 sapesse ca stavota ha pazziato cu ‘o fuoco.
 
 E chesto succede pe’ tutt’’e belli cose
 ca putesseno fà turnà Capua ‘n’ata vota gluriosa,
 ce stà chi pe’ mette ‘nu mattone fatica e se struie
 e chillo ca pe’ despietto le ne và a rompere dduie.
 
 E se ripete accussì ll’eterna maledizione
 ca c’ha purtato deritto a’ distruzione,
 Capua è ll’unica Città ‘nt’’a pruvincia ‘e Caserta
 ca s’è redotta chiano chiano comm’a deserto.
 
 Nun tene cchiu’ servizi pe’ putè ancora cuntà 
 e si nun è morta è pronta a spirà,
 int’’a tutti chist’anni ‘e diuno furzato 
 s’è ‘ngrassato ‘o mazzo sulo chi ha…pazziato!
 
 E pe’ chesto nisciuno s’è maie arrebbellato,
 tutti quanti,comm’a me,se ne so’sempe scappati,
 danno iuoco facile e’ malfatturi
 ca ‘ncuollo a ‘sta Città se so’ fatti signuri.
 
 ‘O defetto cchiu’ brutto ‘e ‘sta pupulazione
 se ‘o vulite sape è ‘a rassignazione,
 s’ha scurdato e’ chi è figlia e s’è sempe affidata 
 a persunaggi ca ‘a sempe l’hannu sulo ‘mbrugliàta. 
 
 Ha passato pe’ seculi peripezie e sciaure,
 era lignammo e mo’ è secatura,
 steva pe’ deritto ‘ncoppo ‘o primmo gradino
 assettata ‘o trono comm’a vera Regina.
 
 ‘O cummercio so’ anni ca c’aimmo scurdato
 è muorto,seppellito e s’è ‘nfracedato,
 se vuo’ passà ‘a vita tra ‘e stienti e ‘e chianti
 t’he arapì ‘nu negozio e fà ‘o cummerciante.
 
 So’ ll’euro ca nun girano e ca so’ latitanti
 ‘e sacche e ‘e portafogli stanno sempe vacante,
 ‘a povera gente chello poco ‘e pensione
 ll’abbasta appena appena pe’ pavà ‘o pesone.
 
 Po’ ce so’ mise pure ll’accrastaturi
 ca ‘ncoppo ‘e spalle noste se so’ fatti signuri,
 e se ce lieve pure ‘e sorde pe’ medecenali
 puo’ chiudere ‘o cesso e puo’ iettà ‘o mesale.
 
 Percio’ int’’a ‘sta Capua redotta a reliquario,
 ‘a sera ‘nt’’e negozi se po’ dice ‘o rusario,
 nun ce stà n’anema sola ca se v’accattà ‘nu buttone,
 simmo nuie ‘e veri padri ‘e ‘sta recessione. 
 
 In pieno Centro Storico addo’ s’avesse guaragnà
 Lurenzo e Tonino pronti a ll’attività
 commo addurarono buono tutt’‘o vieni e ‘o và
 ‘ntitularono ‘e negozi “Miseria e Nobiltà”.
 
 ‘Nt’a chiazza do’ Mercato se venne e se parcheggia,
 doppo cchiu’ ‘e ‘nu seculo h’avuto subbì ‘o sfreggio!
 Diceno Taniello ‘e Viggiano e ‘e figli ‘e Custantino
 ca miezo ‘a chella chiazza nun se vede ‘nu quatrino.
 
 ‘A sera pero’ succede ‘na cosa esilarante
 specialmente a ll’ata parte addo’ stà ‘o ristorante,
 ‘o prufumo prelibato de’ purtate ‘e gnuoccoli
 fà aizà ‘o naso ‘ncielo pure a cocche zoccole.
 
 Minoia,puveriello,se ‘nventa tutte quante
 pe’ nun fà i’ ‘stu malato deritto ‘o campusanto, 
 ‘na vota le fà ‘a serenga e ‘n’ata le dà ‘o sciuruppo
 ma so’ cure a vacante,commo prutesta ‘o Chiuppo.
 
 ‘E strade ‘e ‘sta Città so’ tutte sfrantummate
 e coccheduna ‘e chesta è pure sprufunnata,
 ll’ate mancano ‘e vasule o so’ lisce comm’o specchio
 se vede ca nun so’ servuti tutti ll’arrepiecchi.
 
 Ma ‘stu fatto pero’ v’annante a’ cchiu’ ‘e cinquant’anni,
 voglio essere unesto e nun ve voglio menà ‘nganno,
 via Bartulumeo De Capua nun vede ‘nu riggiularo
 ‘a quanno ‘o sottoscritto ieva a ll’elementare.
 
 ‘O Sinneco Antropoli ca ‘e comm’a ‘nu vurcano 
 affidasse ‘a cosa mmano a chi nun soffre ‘e patana,
 ‘o fatto è assaie urgente e nun po’ aspettà,
 nun facimmo ca tra ‘n’anno ne stamm’ancora a parlà.
 
 Ma miezo a ‘stu maciello de’ strade dissestate
 ‘stu Sinneco h’avuto, ‘a verità,’na bellissima penzata,
 piazza Medaglie d’Oro ch’era sfreggio p’’a Città
 è addeventata ‘o posto cchiu’ bello che ce stà.
 
 Finalmente doppo quatt’anni ‘e lotte e de viacruce
 ‘e lavori ‘e via Pomerio hannu visto ‘a luce,
 e nuie ce simmo fatt’a croce ‘nt’a ll’acquasantera
 pecchè ‘sti marciapieri so’ stati ‘nu mistero.
 
 ‘A coscia ‘e ‘nu ponte forse è periculante
 e c’ha aiutati a salutà ’o traffico pesante,
 venenno a Porta Roma mo’ se po’ rispirà
 e pe’ grazia ‘e Ddio n’avimma cchiu’ iastemmà.
 
 Ma nun è gghiuto buono a chilli cummercianti
 ca campavano sulamente cu ‘o traffico pesante
 e se cuntinuano accussi’,a perdere ‘e crienti,
 s’allongarrà pure ‘a lista do’ collocamento.
 
 Ma chi se deletta sempe a ce mette ‘a ionta 
 ha pruposto ‘n’ata vota chillo terzo ponte
 ca durante ‘a gestione do’ sinneco barone
 prupunette proprio chillo ca le dette ‘o scaccione.
 
 A chiacchiere tutto cosa se po’ dice e se po’ fà 
 po’ invece int’’o cuncreto è ‘n’ata ‘a realtà,
 se custruìssemo ‘stu ponte forse a stiento a stiento
 nun ‘o vedessemo fernuto manco ‘o duimilaetrenta.!
 
 Ma esistarrà ‘na cura ca po’ repeglià
 ‘stu malato cronico ca stà cchiu’ a llà che a ccà,
 c’è rimasto uno remmedio p’’o putè salvà :
 è chillo ‘e repeglià ‘mbaranza tutta ‘sta Città.
 
 ‘O traffico ‘nt’’o centro è ‘na cosa asfissiante
 speriammo ca ce pensa Ventriglia,‘o cumandante,
 ca se vo’ risolvere ‘o prublema cu ‘e modi naturali 
 c’hadda fà cacà a tutti quanti dinto a ‘nu ditale. 
 
 Nun hadda tenè pietà né ‘e chisto e né de chillo
 haddà sapè spezzà ‘o ghiusto comm’a ‘nu capillo
 e a chi ‘nchiacca ‘e mura o se mette ‘a iuca’ ‘a palla
 senza tenè pietà l’hadda fà ‘o mazzo a tarallo.
 
 ‘O Museo s’è revestuto ‘e ‘n’ato punteggio
 asciuto a’ int’’o cappiello ‘e chi fà ‘e iouchi ‘e prestigio,
 diceno ca se tratta ‘e ‘n’ato grande prugetto
 ca ‘a Pruvincia le custarrà euri a carretta.
 
 Se fraveca e se sfraveca ca songo cchiu’ ‘e cinq’anni
 e ‘o mutivo,caso strano’ nisciuno s’addumanna,
 a’ Pruvincia è addeventata ‘na lucanda ‘e paese
 addo’ se fà sciacqua Rosa e se fà bive Agnese. 
 
 ‘O presidente De Franciscis l’ha ditto chiaro chiaro 
 ca comm’a ‘stu Museo nun ce ‘n’hanna stà pari,
 pero’ s’ha scurdato ‘e dicere,a’ bbuono accurdatore,
 ca ce vo’ ‘nu direttore comm’a Peppe Centore.!
 
 Nun ce stà sulo ll’urgenza ‘e aizà chisti punteggi
 ma pure ‘e cunsiglieri ca nun vann’a scarfà ‘e seggie,
 nuie c’allicurdammo ancora ‘e Vittorio Sgarbi
 ca le facette int’’a botta schiampoo, capilli e barba!
 
 ‘A Madonna vale tre vote diceva Aldo Mariano
 percio’ avimm’avuto giustizia pure p’o’ Palasciano,
 n’ha vuluto dà nutizia cu ‘na cunferenza stampa
 Antropoli ca ‘o Meloro nun l’ha dato scampo.
 
 S’è caputata ‘a strommola e a chi ha fatto ‘a cainata
 ll’è rimasta ‘a faccia nera comm’’a ciuccculata
 percio’ nuie, pe’ cuscienza, aimmà giurà ‘ncoppo ‘o Vangelo
 ca fuie pe’ primmo ‘o Sinneco a tessere ‘sta tela.
 
 ‘A denunzia do’ Cunsiglio ha fatt’avutà ‘o viento 
 ma già se sapeva ca ‘o Meloro ieva ‘a viento,
 ‘a fine è stata fatta ‘na guerra iuta a vacante
 vuluta sulamente a’ dduie -tre puliticanti.
 
 ‘A stessa cosa ‘o Cunsiglio hadda fà p’’a Sala d’armi
 addo’ ‘e furbi ‘e turno s’hanno purtato ll’armi 
 scippanno ancora ‘na vota chesta Città ‘ndefesa
 addo’ ognuno vene,ce caca e se fa ‘a spesa.
 
 Capua è comm’a ciardino chieno ‘e ciesummini
 c’attira ‘e trafechini vestuti ‘a pellerini,
 nuie comm’‘a signuri ce dammo ll’uspitalità
 e lloro comm’a tradeturi ce veneno a ‘rubbà.
 
 ‘O nuovo parco giochi è stato recintato,
 cu ‘nu bello muretto e ‘na bella cancellata,
 mo’ tutt’‘e criature nun stanno dint’’e panni
 speranno ca Marco Ricci l’augura chist’anno.
 
 A’ disuccupazione se sa ca è na piaga suciale
 ma a Capua ‘o prublema è ‘o cchiu’ essenziale,
 ma ‘o Sinneco p’avversà pure ‘sta malasciorta
 ha pensato ‘e mette mano ‘o nuovo aeroporto.
 
 A’ quanno l’Amministrazione s’ha vennuto ‘o maciello
 chi ha passato ‘o guaio so’ stati ‘e cacciuttielli
 e pure ‘Ntonio Longo, rappresentante e’ ll’ENPA,
 ca pe’ cercà ‘a nova sede perde sulo tiempo.
 
 Ma ‘o sindacato de’ cani è venuto a Muntesarchio
 e ha prutestato cu ‘na diffida fatta ‘e sischi ‘e pernacchi,
 h’allicurdato che a Capua ‘o tiempo ‘e Numa Pompilio
 già se parlava a ‘nu seculo ‘e custrui’ ‘o canile.
 
 A S.Angelo ‘a delegazione stà mmano a ‘na guagliona
 ca quanno se trammea sape ausà pure ‘o bastone,
 ma Carmelina fatica cu serietà e passione
 p’o’ bbene essenziale ‘e tutta ‘a Frazione.
 
 Chesta è ‘a situazione ‘e ‘sta nosta Città
 ca chiano chiano chiano se stà a ‘rrepiglià
 speranno ca ‘e Signuri ca ‘a stanno a guvernà
 facessero chillo miraculo ca stammo tutt’a’ ‘spettà.
 
 Ma ‘o populo ca dice? Che fa? So curiuso!
 Speriammo ca pure stavota nun le fann’‘o caruso!
 Chiossà pecchè nun se ne fotte e nun dice maie niente !?
 Ma ‘e tene o nun è tene sotto ‘e guarnemienti!?
 
 Se cumporta comm’‘a vacca ‘e Michele Tischitosco
 ca durmeva cu ‘a capa sempe miezo ‘e coscie
 e ca pe’ nun movere ‘a coda,tanto ch’era moscia,
 se facette magnà ‘e pacche a’ quatto,cinche mosche.
 
 ‘A strafuttenza e l’apatia so’ ‘o vero addecrio
 pe’ chi c’ha menato tutti quanti mieza a’ chesta via 
 ma mo’ ca ‘o vaco a ‘ncuntrà e ‘o vac’abbraccià
 ll’aggia dicere :Populo,Po’ ma tu te vuo’ scetà! 
 
 N’avè cchiu’ paura,curaggio, armate ‘e mazza
 e caccia ‘e fetienti ‘a rinto a ‘stu Palazzo,
 fà affunnà ‘a nave pure a botta ‘e piroccole
 abbasta ca dento ce moreno ‘sti zoccole.!
 
 E se quaccuno resiste,chiagne e nun se vo’ stà
 ce stà ‘o barcone storico p’’o fà caputà
 e tanno t’he arrene e t’he sentì alleggerito
 quanno int’’o Palazzo he fatto piazza pulita.
 
 Po’ doppo ca he fatto ‘a defenestrazione
 va ‘nt’a ll’urne e fà ‘a selezione
 e fà ‘mmodo ca pe’ sempe chesta malarazza
 n’hadda turnà cchiu’ a te rompere ‘o….. lazzo!!!
 
 Fattillo ‘na vota e pe’ sempe ‘nu bellu riale
 sparicchiale ‘a tavula cu tutt’’o mesale,
 portali ‘nchiazza e mietteli ‘a gogna
 specialmente a chi vo’ mette ‘e dete int’’a ‘nzogna.!!
 
 Uramaie ‘a pacienza stà pe’ ferni’
 Capua nun vo’ cchiu’ chiagne e nun vo’ suffri’
 vieni ‘nsieme a mme, assediammo ‘o Palazzo
 e facimmo ferni’ ’e iuochi e’ ll’intrallazzi.
 
 ‘Stu Rre nun sape cchiu’ che te cunsiglià
 pe’ salvà ‘na vota e pe’ sempe ‘sta bella Città
 ‘a chest’antica razza ‘e stracquachiazza
 ca è tiempo ‘e mannà dint’’o scamazzo.
 
 Teneno ‘a panza comm’’a pellecchia
 cchiu’ ce ne metteno e cchiu’ se stennecchia
 so’ chella gente fammona e spilorcia
 ca pe’ ggulio ‘e lardo se vasasseno ‘e puorci.
 
 Percio’ t’he scetà a ‘stu brutto suonno!
 ‘O vide ca te cantano ‘a ninnanonna?
 Se continui a durmi’ a suonno chino
 sì cundannato pe’ sempe a gghì a valanzino.
 
 Forza arrebbellate e dincello nt’’a faccia
 ca è ‘o mumento e te spuglià a’ ‘sti petaccie
 ca t’hannu miso ‘ncuollo stracciate e ‘nzevate
 mentre lloro portano ‘e vestiti firmati.
 
 E ‘o Sinneco che fà dint’’a chistu burdello?
 Guarda ‘a vatta e guarda pure ’a tiella
 ma se nun fà accussì poveri a nuie
 ‘a prugissione nun cammina e ‘a cannela se struie.
 
 A isso nun le manca certamente ‘o curaggio
 pecchè quase sempe và a ll’arrembaggio 
 è de poche parole e cerca ‘o cuncreto :
 guarda sulo annante e nun guarda addereto.
 
 E’ ‘nu sinneco audace ca nun passa maie ‘a mano
 e ha fatto cantà ‘e surice dint’’o tiano
 e pure a coccheduno ca tene nt’’a cerchia
 ll’allicorda ca ‘o ssuppierchio rompe sempe ‘o cupierchio.
 
 Pure a isso pe’ mmiria o chiossà pe’ despietto
 l’hannu priparato dduie-tre travucchetti,
 forse coccheduno ca nun h’avuto vantaggi
 primmo ‘e Natale l’ha dato ‘n’assaggio.
 
 ‘O populo piglia fiducia int’’a chi le fà bene
 e non int’a chi le dà sulamente veleno,
 ll’impegno e ‘o sacrificio so’ cose ‘mpurtanti
 pe’ ‘sta gente che ha tenuto ‘a pacienza ‘e ‘na santa.
 
 Se dice nun gghji’ a spugliarte arrete ‘e canne
 ca ‘o meglio amico tuio s’arrobbe ‘e panni
 e nun t’’a fà cu’e gatte chiene ‘e verrizzi
 pecchè te scippano pure quanno ll’accarizzi.
 
 So’comm’a chelli vatte,ma tu vide che strano,
 ca scipparono ‘a faccia a Mariano
 e so’ sempe ‘e stesse, ca annascoste nt’e frasche,
 scipparono a sanghe pure ‘o sinneco Pasca.
 
 Mo’ hannu cacciato e ammulato ll’artigli
 e vonno mette pure a isso ‘ncoppo ‘a ratiglia
 hannu chiammato già ‘o terrasantiere
 e ‘o viecchio cunfratello pe’ cantà ‘o miserere.
 
 So’ gatte ca se fanno ‘na guerra accurdata
 ma sempe doppo c’hannu pazziato,
 fanno a vedè ca se vonno scannà
 ma stanno sempe insieme quanno hanna ‘ntricà.
 
 So’ state crisciute tra appicceche ‘e scippi
 commo già se criscevano ‘o tiempo ‘e Santippe
 mo’ vanno chiagnenne e aizano ‘a coda
 pecchè vulesseno ‘a trippa ‘mmece de ‘o brodo.
 
 Fanno a vedè ca te tenono ‘nt’’o core
 e ca te vonno fà turnà dint’’o sbrennore,
 ma commo ce stà ‘nu piatto cu ‘nu poco ‘e rugnone 
 statte tranquillo c’addevienti piccione.
 
 Se sente ‘a luntano ‘n’aria ‘e bufera
 ca ce po’ fà turnà addo’ stevamo aiere,
 e chesto sarrà pe’ nuie ‘a cchiu’ brutta sventura
 se nun se sana ‘sta spaccatura.
 
 Percio’ pigliammo ampresso tutt’e remmedi
 pe’ fà ferni’subbeto ‘sta brutta cummedia,
 Capua ava bisogno ‘e ‘nu Cunsiglio tenace
 ma primmo ‘e tutto ava bisogno da’ pace.
 
 Levammo ‘a miezo tutt’arraggimma
 e turnammo ‘n’ata vota comm’eramo primmo
 defendimmo tutte ‘nsieme chesta Città
 a’ chi ‘a’ tanta tiempo a’ stà a scamazzà.
 
 Scurdammece de beche e de’ resentimenti,
 ‘a stregnerse ‘a mano nun ce vo’ proprio niente,
 guardammece ‘nfaccia e restammo abbracciati
 fino a quanno ‘a pace nun è scuppiata.
 
 Maie cchiu’ hadda succede ca proprio ‘int’a casa
 ce facimmo passà ‘a mosca p’’o naso,
 armammece è orgoglio,comm’a Fieramosca,
 e a chi vo’ ‘o male ‘e Capua spezzammele ‘e coscie.
 
 Pigliammo Capua nostra e ‘nu poco perona
 revestimmela ‘a Rigina e redammele ‘o trono 
 ca ll’invidia e ‘a gelusia de puorci cu ‘e sciasse
 ‘a tiempo hannu menato dint’’o scunquasso.
 
 A te populo arrialo ‘ste sette iurnate
 pecchè ‘a festa ‘e ‘stu Rre và celebrata
 nun pensà ‘o rusario ca t’aggia sfilato
 ma sulo a ‘nu ruoto ‘e lasagna ‘nfurnata.
 
 Accumpagnalo cu na fuglietta ‘e aglianeco ‘e casa,
 cu ‘nu capo ‘e saciccia e ‘na rota ‘e caso,
 po’ quanno ‘e fernuto pe’ t’allicrià ‘e mole
 ‘nu bicchierino ‘e limuncello e doie castagnole.
 
 Fino a martedi’ c’aggia rignà
 deviertete sulo e nun ce pensà,
 miettete ‘na maschera e scinne p’’a via
 e pienze sulo a che te dà ll’allecria.
 
 Po’ quanno è passato martedì grasso
 nun perdere tiempo a scioglie ‘a matassa
 ‘o segreto è semplice e t’aggio svelato :
 ‘o futuro ‘e Capua he cercà ‘nt’’o passato.!!!
 
 ‘Stu Rre pure chist’anno v’ha deliziato
 speranno ca nisciuno s’è avvelenato
 ma se è succieso chiedo perdono
 pecchè nun vulevo fà certo ‘o tiro ‘a piccione. 
 
 ‘Na cosa pero’ v’aggia cunfessà
 è che io, comm’a vuie, chesta bella Città
 voglio ca nun sia cchiu’ ‘na Regina supita
 e pe’ chesto so’ pronto a regalarlele ‘a vita.
 
 Mo’ è ‘o mumento e me lecenzià
 ma primmo cunsentiteme ‘e v’abbraccià
 e de stregnerve forte forte ‘ncoppo a ‘stu core
 ca pe’ vuie e pe’ Capua struie d’ammore.
 
 P’’o Populo ‘e Capua chiedo ‘a benedizione do’ cielo
 e a vuie ca m’avite sentuto,cu ‘o vulere ‘e Ddio,ve dico ‘nvece :
 
 ARRIVEDERCI ‘O DUIMILAEDIECE !!!!!
 
 Capua 5 febbraio 2009
 S.Agata – Compatrona di Capua
 
 Camillo Ferrara
